JESUSEN JARRAITZAILEAK

Otsailak 14

ZIRILO eta METODIO santuak

Europako zaindariak

EGUN HONETARAKO ZEHAZTASUNAK

Migel eta Konstantino bi anaiak, monje sartu ondoren ZIRILO eta METODIO izenez ezagutuak, Europa erdialdean IX. gizaldian misiogintza gauzatu zuten, “eslabiarren apostoluak” izenez merezimendu osoz deituak. Txalogarriak dira ebanjelizatzera joan ziren lurraldeko kulturaz bat egin zutelako eta erabilitako ebanjelizatze bideengatik, greziarren eta erromatarren aldetik ongi ikusiak izan ez arren.
“Ziriliko” deritzon alfabeto berria sortu izana ere haien meritua da, Zirilo bera sortzaile izanik; horrela eslabiar herrialdeari hizkuntz eta kultur batasuna eskainiz, Biblia, Meza liburua eta liturgi errituala haien hizkuntzara itzuliz. Zirilo eta Metodio anaiak, eslabiar herrialdeari egindako opariaren bidez, herri osoaren onginahia eta eskerrona irabazi zituzten. Baina, bizitzan zehar ez zen dena hain erraza izan bi misiolarientzat, beti ohi denez, molde berrien sortzaileen aurka eraso gogorrak sortarazi zituzten betikoek.

Bi anaiok Tesalanikan jaio ziren. Inperioko langile baten seme izan ziren eta Mazedonian egiten zen eslabiar hizkuntza ezagutzen zuten. Konstantino (Zirilo), bietatik gazteena, 827. urtean jaio zen, Fozioren menpean Konstantinoplan burutu zituen bere ikasketak, eta apaiz sagaratu ondoren, irakaskintzara jo zuen. Migelek (Metodio), ordea, 815. urtean jaio zen eta politika bideari heldu zion, eslabiarrez hitz egiten zuen bizantinar probintzia bateko gobernari izendatu zutenean, uko egin zion kargu horri eta Metodio izenez monje sartu zen.

860. urte aldera, enperadorearen mandatuz, bi anaiak Kazariotarrak ebanjelizatzera joan ziren, eta, hiru urteen buruan, Moraviara iritsi ziren Ratislao printzearen gonbitez. Hemen landu zuten “ziriliko” alfabetoa, Biblia eta Meza liburua eslabiar hizkuntzaz landuz.

Zisma eta herejiaz salatuak izan ziren Zirilo eta Metodio, eta horregatik Erromara joan beharra izan zuten, bertan Adriano II. Aita santuak gogo onez hartuz: misterioa santuak eslabiar hizkuntzan ospatzea onartu zien, berarekin batera kristau elkarte jendetsua ebala, horrela egiteko aukera emanez.
Zirilo santua Erroman hil zen 869. urteko otsailaren 14an eta San Klementeren elizan hobiratua izan zen; hain zuzen, berak ekarri zituen Erromara martiri honen erlikiak. Metodio, Aita Santuak apaiz sagaratu eta Panoniako gotzain izendatu ondoren, eslabiarren artera itzuli zen. Velahrad herrian (Txekoslobakia) hil zen 885ko apirilaren 6an, eta bere hileta elizkizunean hiru hizkuntza erabili ziren: eslabiarra, gerkarra eta erromatarra.
Bi gizaki ospetsu hauek, gorengo mailako ebanjelariak, Europako zaindarikide izendatu zituen Joan Paulo II. Aita Santuak, mundu guztiko kristau herriari Ebanjelioaren mezulari nekaezinen eredutzat jarriz.

JAUNAREN HITZAREN ARGITAN

EBANJELIOA: Lukas 10, 1-9

Aldi hartan, Jaunak beste hirurogei eta hamabi aukeratu zituen, eta bere aurretik bidali binaka, Bera joatekoa zen herri eta auzo guztietara. Eta honela esan zien:

- «Uzta ugaria da; baina langileak gutxi. Egin, beraz, otoitz uzta-jabeari, bidal ditzala langileak bere uztara. Zoazte! Begira, arkumeak otso-artera bezala bidaltzen zaituztet. Ez eraman zeuokin, ez diru-sakelik, ez bide-zorrorik, ez oinetakorik. Eta ez gelditu bidean, inori agur egiten.

Etxeren batean sartzen zaretenean, hau izan bedi zuen aurreneko hitza: "Bakea etxe honetan!". Eta han bakezko jenderik bada, haien gainean kokatuko da zuen bakea; bestela, berriz, zuengana itzuliko da.

Etxe hartan bertan egon zaitezte; jan ezazue eta edan daukatenetik, zor zaio-eta langileari bere saria. Ez ibili etxez etxe. Herriren batean sartzen zaretenean ondo hartzen bazaituzte, jan ematen dizuetena; sendatu hango gaixoak, eta esaiezue: "Hurbil duzue Jainkoaren erreinua"».

GAUR GURE TXANDA

Historian barrena, BETI eta kultur eta herri ezberdinetan gizon-emakume jatorrak sortu dira, era guztietako kezkaz beterik, berengandiko ahalmen eta indar guztiak eskaini dituzte, beraiekin bidean zehar aurkitu dituztenen egoerak aldatuz. Diogun hau begi-bistan dago, eta pozarren agertzen dugu hemen, gizateri horren atal garela aitortuz eta, gizon-emakume horrek gogora ekartzeak guri ere sendo eragiten digu, dugunik ONENA emateko.

Gaur, Zirilo eta Metodio, bi MISIOLARI HAUNDIOK gogoratzeak hainbeste zer proposatzen dizkigu... Haiek, bakoitzak bere bidetik, Nazareteko Maisuaren deia entzun dute (“Uzta ugaria da, baina langileak gutxi. Egin, beraz, otoitz uzta jabeari bidal ditzala langileak bere uztara”) eta BIDEAN jarri dira; baldintzarik gabe, denetarako prest eta DEIAREN ondoren latz guztiei aurre eginez. 

Horrela ulertu eta bete zuten misiogintza -Maisu berarekin lankide bihurtuz-, eta beren ahalmen eta dohain guztiak jarri zituzten Jesusen mezua ENTZUN eta ULERTZETIK urruti zegoen herriari eskainiz; izan, haien kultura guztiz ezberdina zen.

Bi anaia hauek, odolez kide izanik, Ebanjelizatze alorrean ere kide izan ziren, bidaliak izan ziren lurraldeko jendeari Jesusen mezua ulergarri eginez. Hori dela eta, “eslabiarren Apostolu” deituak dira, inkulturazio bidean haien lana hain zabala eta sakona izan zelako. Ebanjelioaren indarrak Nazareteko Jesusen Berri Ona iragartzera eragiten zien; asmo eta gogo horrek bultzatuta, iragarri nahi zioten herriko hizkuntzaz eta ohituraz jabetu ziren. Horrela egin zuten eta, horregatik, dira txalogarri eta miresgarri.

Halako erakutsi eta jarraibide ederra gaur guretzat ere, hemengo kultur eta egoera ezberdinetan beharrizanean dagoen herriari Nazareteko Jesusen Berri Ona iragartzen jarraitzeko! Egia esan, gaurko gizarteak beste hizkuntza bat erabiltzen du; bestela, gaurko kultur giroan bizi den jendeak ezin du ulertu eta onartu Ebanjelioa...

Zirilok eta Metodiok Ebanjelioaren indarra “agertzen” digute; horrez gainera, mezua nori iragarri behar zaion, entzulego horreri EGOKITU behar diogula, erakusten digute. Eskaintzen duguna denik eta ederrena izanda ere, gaurko gure munduak ulertzen ez badigu... probetxu gutxi aterako dugu! Hau bai dela Elizarentzat ERRONKA itzela, berdin kristau elkartearentzat eta gu bakoitzarentzat, gaurko giroan EBANJELIZATU behar baitugu.

Gaur ospatzen ditugun bi ebanjelizatzaile hauek, Zirilo eta Metodio, gure ekintzan ausartak izatera bultzatzen gaituzte (beraiek izan zirenez), nahizta noiznahi salatuak izan... dena dela (beraiek izan zirenez). Eta gaur eginbehar hau burutzeko baliabide onak ditugu eskuartean. Baina honek gure “betiko” eskema zaharretatik ateratzea eskatzen digu, eta IRAGARPENA egiteko bide berrietara jo, inolako beldurrik gabe; azken baten nahi duguna hauxe da: Jesusen Ebanjelioko Berri Onaren presentzia bizi eta sinisgarri bihurtu.

Erosotasunari egurra eta BIDE BERRIEI agurra... hauxe da GONBITEA! Edo-ta... ez ote dauka Ebanjelioak gure bizitzan Jesusen jarraitzaileen indarrik? Horrela balitz... arazoa bestelakoa izango litzateke eta, zalantza gabe, askoz ere larriagoa.

Zoragarria eta esanguratsua benetan bi anaion ospakizuna, Zirilo eta Metodiorena! Beren erakutsia bete-betean datorkigu XXI. gizaldiko gizon-emakumeontzat. Hartuko ote dugu gure gain proposamen hau?

OTOITZA

Jaungoiko eta Aita errukitsu eta ona,

zure Berri Ona
izaki guztiengana iris dadila nahi duzu Zuk,

horrela biziaren betetasuna iris ahal dezaten,

Zuk Jesus,
zure Seme maitearen bidez eskaintzen diguzuna.

Aita, 
gaur ospatzen ditugu ZIRILO eta METODIO, 
zure lekuko argiak, 
zure Ebanjelioa jaso behar zutenei 
era ulergarrian iragarri zienak; 
egizu, arren, 
gu ere zure Berri Onaren iragarle izan gaitezela, 
gaurko gizon-emakume guztientzat, 
beren kultur eta hizkuntza girora egokituz,

horrela pozarren har dezaten mezu bizi eta salbagarria. 

HEMEN NAUZU

Aita-Ama, hemen nauzu

zure etxean bizitzen ikasten

eta zure mezua nire barrura sartzen uzten.

Konta ezazu nirekin.

Ez naiz gauza handia,

ez dut asko balio,

ez daukat askorik.

Zure zerbitzari soil bat nauzu.

Aita-Ama, hemen nauzu.

Zure etxean bizitzen ikasi nahi dut.

Gehitu egizu nire sinesmena,

oso ahula da eta;

eta nire guztienganako maitasuna,

traketsa izaten jarraitzen duelako;

eta nire itxaropen ahula,

hainbeste agintzariekin...,

zaindu, zuzendu eta goratu.

Aita-Ama, hemen nauzu.

Zure mezuak ukitu nazala nahi dut,

nire lurra prestatu,

eta anaitasunerako duzun egitasmoa

nigan erein,

txikienganako errespetua,

mindua izan arren barkamena,

zure doaneko zerbitzua…
Aita-Ama, hemen nauzu.

Eztandak eta isiltasunak,

ahanzturak eta isileko borrokak baleude ere

kontatu nirekin.

Zerbitzuaren pozean sinesten dut.

Txikitasunaren handitasunean sinesten dut.

Egiteekin besteak duintzen duenengan sinesten dut.

Fedearen indarrean sinesten dut,

doan eta ordezko gabea delako.

Zugan sinesten dut,

eta pixka bat... nigan sinesten dut.

Aita-Ama, hemen nauzu.

Hemen nauzu...Aita-Ama,

Zuk irakasten didazun bezala

nire inguruan

zure mezua eta janaria zerbitzeko.

BERTSOA

Odolez ditugu anai,

kristau fedean ere bai;

Zirilo eta Metodio gaur

ditugu kantagai.

Jesus Maisuari jarrai,

Europan zehar noranahi;

holako batzuk betoz, bestela

hemen laister da jai.

